
Toki Araubideko Foru Batzordeak lehenbiziko bilkura egin du, Salanueva kontseilaria buru zela
Asteazkena, 2007ko azaroaren 21a.  Toki Araubideko Foru Batzordeak legegintzaldi honetako estreinako bilkura egin du gaur goizean, Toki Administrazioko kontseilari Amelia Salanueva Murguialday buru zela. Bertan izan dira Foru Komunitateko Administrazioak eta Nafarroako Udal eta Kontzejuen Federazioak izendatutako ordezkari berriak. 

 
Bilkura honetan, mintzagaietako bat foru agindu baten proiektua izan da, hain zuzen ere Nafarroako toki entitateei diru-laguntzak emateko deialdia onesten duena, 2008an tokiko zerbitzu publikoen kalitatea eta berrikuntza sustatu eta garatzeko jarduerak egin ditzaten. 

 
Hauek izan dira bilkuran aztertutako beste gai batzuk: zenbait zerga aldatu eta beste tributu neurri batzuk hartzeari buruzko foru legearen aurreproiektua; Nafarroako Babes Zibileko Batzordea arautzen duen foru dekretua eta Nafarroako Gobernuak eta Arasko Udalak izenpetu beharreko hitzarmenaren proiektua. Nafarroako 2008ko ekitaldiko Aurrekontu Orokorrei buruzko Foru Legearen aurreproiektua, hasiera batean bilkura honetako gai-zerrendan sartu bazen ere, hurrengo baterako atzeratu eta datorren azaroaren 23an eztabaidatuko da.

Toki Araubideko Foru Batzordeko kideak, Foru Komunitateko Administrazioaren aldetik, hauek dira: lehen aipatu dugun bezala, Toki Administrazioko kontseilaria, Amelia Salanueva, Toki Administrazioko zuzendari nagusia, Pedro Pegenaute Garde; Aurrekontuen eta Ondarearen zuzendari nagusia, Concepción Aranguren Álvarez; Nafarroako Zerga Ogasuna erakunde autonomoko zuzendari kudeatzailea, José Ignacio Pérez de Albéniz Anduela; Lurraldearen Antolamendu eta Etxebizitza zuzendari nagusia, Jesús Javier Ascunce Elizaga; Toki Entitateentzako Aholkularitza eta Lankidetza Zerbitzuko zuzendaria, María Iparaguirre Picabea; eta Kudeaketa eta Lankidetza Ekonomikorako Zerbitzuko zuzendaria, Begoña Urrutia Juanicotena.


Toki entitateen elkarteek edo federazioek Foru Komunitatean duten ezarpenaren arabera izendatzen dituzte Toki Araubideko Foru Batzordean Nafarroako Toki Administrazioaren ordezkari diren kideak, hauek alegia: Nafarroako Udal eta Kontzejuen Federazioko lehendakaria eta Batzordeko buruordea, Jesús María García Antón; Iruñeko alkatea, Yolanda Barcina Angulo; Castejóngo alkatea eta Nafarroako Udal eta Kontzejuen Federazioko lehendakariordea, Francisco Javier Sanz Carramiñana; Berriobeitiko alkatea, José María Irisarri Ollacarizqueta; Tuterako zinegotzi María Victoria Castillo Floristán; Ustaizko Kontzejuko burua, Cruz María Moriones Úriz, eta Arangurengo alkatea, Manuel Romero Pardo.

Nafarroako Babes Zibileko Batzordeari buruzko foru dekretuaren proiektua

Nafarroako babes zibilari eta larrialdien kudeaketari buruzko uztailaren 1eko 8/2005 Foru Legeak batzordearen definizioa - babes zibilaren arloan administrazio publiko guztiak koordinatu eta haien lankidetza bideratzeko kide anitzeko organoa- eta eginkizunak zehaztu zituen, baina haren osaketa, antolaketa eta funtzionamendua aurrerago erregelamendu bidez garatuko zirela xedatu zuen; ezarririk gelditu zen alderdi bakarra ordezkaritzarena izan zen, legean adierazten baita Estatuko administrazio orokorraren, Foru Komunitateko Administrazioaren eta Nafarroako toki entitateen ordezkariak izanen direla Batzordean.
Hori dela eta, foru dekretu baten bidez arautuko dira orain Nafarroako Babes Zibileko Batzordearen osaketa, antolaketa eta funtzionamendua, bai eta haren izaera juridikoa ere, aholku eta partaidetzarako organo gisa, babes zibilaren sistema publikoaren parte dena eta kide anitzekoa, administrazio publikoek koordinazio eta lankidetza jarduerak bete ditzaten babes zibilaren arloan. 

Nafarroako Gobernuak eta Arasko Udalak izenpetu beharreko hitzarmena

Jakina denez, aurrekontu orokorretako “Funts aurreratua. Aurrekontu-oreka” izeneko kontusaila urtero erabiltzen da udal eta kontzejuen aurrekontu-desorekak berdintzen laguntzeko, Transferentzia Arrunten Funtsaren aurrerakinak emanez. Diruzaintzako gerakina, osotara, edo gastu orokorretarako diruzaintza gerakina negatiboa duten udal eta kontzejuek eskatu dezakete aurrerakina, edo bi magnitudeak, 2006ko ekitaldiko kontuen espedientearen edo likidazio espedientearen arabera, negatiboak dituztenek, eta onuradunak udal edo kontzejuak izan daitezke, “organo eskudunak (batzorde hau) eskatu ondoren, eta kasuan kasuko egoera ekonomikoari dagozkion baldintza orokorrak behin aztertuta, aurrekontu-oreka berrezartzerik lortzen ez dutenak”. 


Horrekin bat, Arasko Udalak inprimakia aurkeztu zuen Toki Administrazioko Departamentuan, transferentzia arrunten funtsaren aurrerakin horiek onuradun izatea eskatuz. Batzordeak eskaera eta 2006ko aurrekontu likidazioa aztertu ondoren, aurrerakina emateko behar diren baldintzak betetzen dituela egiaztatu du.

Kalitatea eta berrikuntza sustatu eta garatzeko jardueretarako laguntzak

Agendaren 7. puntuan jaso den erabakia Nafarroako toki entitateei laguntzak emateko deialdiaren ingurukoa da. Toki Administrazioko Departamentuak 2001. urteaz geroztik bultzatu duen deialdi horren xedea tokiko zerbitzu publikoen kalitatea eta berrikuntza sustatzea da.

Aurtengo deialdiaren egitura pentsaturik dago babesa emateko, modu integratuan, bai arlo teknologikoko ekintzei bai berrikuntzakoei eta kalitatearen eta antolaketaren arlokoei. Kontzeptu berri batzuk sartu dira finantzaketaren xede izan daitezkeenen artean, ingurune teknologikoan nola kalitatearenean gertatzen ari diren aldaketen dinamikari erantzuteko.

Diru-laguntza hauen deialdirako finantza araubidea 250.000 eurokoa izanen da, “Kalitate eta modernizazio plana” izeneko kontusailaren kargura, eta beste 253.233 eurokoa, “Toki sektoreko informazio sistemen sustapena” izeneko kontusailaren kargura, bai eta 2008ko ekitaldiko aurrekontuan horretarako ezartzen diren kontusailen kargura ere.


Diruz lagundu ahal izanen diren jarduketak bi esparrutan sailkatzen dira: informazioaren eta komunikazioaren teknologiena da bata, kalitate eta antolaketarena bestea; besteak beste kontzeptu hauek hartzen dituzte: herritarrentzako telefono bidezko arreta emateko 012 proiektuko zerbitzuetan sartzeko ekipamendua erostea, informazio guneak erostea, edukiak sartzea informazio guneetan edo ekipoa erostea, txartelak gaitzeko sistema bat abian jartzeko.

